
	03.11.2022

	
	01/21/27798-2022

	 1. Ի պատասխան Ձեր՝ սույն թվականի հոկտեմբերի 26-ի թիվ 01/15292-2022  գրության՝  հայտնում եմ, որ հավանություն ենք տալիս «Դեղագործական արդյունաբերության զարգացման հնգամյա ռազմավարությունը հաստատելու մասին» Հայաստանի Հանրապետության կառավարության որոշման նախագծին: 
Նախագիծը կարծիքի էր ներկայացվել նաև Երևանի պետական և Երևանի Մ. Հերացու անվան պետական բժշկական համալսարաններին։ ԵՊԲՀ-ը իր պատրաստակամությունն է հայտնել մասնագիտական կադրերի պատրաստման և վերապատրաստման գործում շահագրգիռ կողմերի հետ համագործակցելու համար և տեղեկացրել, որ նախագծի «II Առկա իրավիճակը» գլխում նշված՝ Պատշաճ արտադրական գործունեություն (GMP), Պատշաճ բաշխման գործունեություն (GDP), Պատշաճ կլինիկական գործունեություն (GCP), Պատշաճ լաբորատոր գործունեություն (GLP) թեմաները ընդգրկված են ԵՊԲՀ դեղագիտական ֆակուլտետի կրթական ծրագրերում, իսկ համալսարանում ձեռք բերված տեսական գիտելիքները ամրապնդվում են դեղագործական գործարաններում կազմակերպվող  պրակտիկայով։    
Միաժամանակ տեղեկացնում եմ, որ նախագծի վերաբերյալ Երևանի պետական համալսարանի առաջարկությունները Ձեզ կներկայացվեն լրացուցիչ:
	Ընդունվել է։

	2. Պետական եկամուտների կոմիտե
	04.11.2022

	
	01/3-4/79621-2022

	1. Նախագծի N1 hավելվածում նշվում է, որ ներդրումների արդյունքում պետական բյուջե ուղղվող հարկերի ծավալը տարեկան կավելանա շուրջ 400 մլն դրամով։ Ցուցանիշի վերաբերյալ հստակ դիրքորոշում տրամադրելու նպատակով կարծում ենք անհրաժեշտ է ներկայացնել վերջինիս մանրամասն հաշվարկը:
	Ընդունվել է։

	2. Նախագծի 1-ին կետի 2-րդ ենթակետով հաստատվող N2 հավելվածի վերնագիրը սահմանված է «Ռազմավարության իրականացումն ապահովող միջոցառումների ծրագիր»: Մինչդեռ N2 hավելվածում որպես վերնագիր նշված է «Միջոցառումների ծրագիր», ուստի նախագծի իրավական համապատասխանությունն ապահովելու նպատակով` առաջարկում ենք կիրառել վերնագրերի միևնույն ձևակերպումը։
	Ընդունվել է։

	3. Առաջարկում ենք նախագիծը համապատասխանեցնել ՀՀ վարչապետի 2021 թվականի դեկտեմբերի 30-ի «Պետական եկամուտների և ծախսերի վրա ազդեցություն ունեցող ռազմավարական փաստաթղթերի մշակման, ներկայացման և հսկողության իրականացման» N1508-Լ մեթոդական հրահանգի պահանջներին։ Մասնավորապես՝
1) նախագծով սահմանել ռազմավարության առաջընթացի հաշվետվության պահանջ՝ համաձայն հրահանգի 2-րդ բաժնի 5-րդ կետի 7-րդ ենթակետի,
2) հիմք ընդունելով «Նորմատիվ իրավական ակտերի մասին» օրենքի 15-րդ հոդվածի 2-րդ մասի կարգավորումը՝ N2 hավելվածով հաստատվող ռազմավարության իրականացումն ապահովող միջոցառումների ծրագրում և N1 հավելվածով հաստատվող դեղագործական արդյունաբերության զարգացման հնգամյա ռազմավարությունում կիրառել սահմանվող ուղղությունների և միջոցառումների միևնույն ձևակերպումները,
3) հաշվի առնելով հրահանգի 3-րդ բաժնի 9-րդ կետի կարգավորումները` հստակեցնել N2 hավելվածով հաստատվող ռազմավարության իրականացումն ապահովող միջոցառումների ծրագրով սահմանվող արդյունքային ցուցանիշները, որպեսզի վերջիններս լինեն հնարավորինս հստակ և չափելի:
	Ընդունվել է։

	3. Առողջապահության նախարարություն
	09.11.2022

	
	ԱԱ/22.1/26847-2022

	1. Նախագծում համընդհանուր ընդգրկմամբ ներկայացված են դեղագործական արդյունաբերության զարգացման հիմնական կողմերը, սակայն ոչ ամբողջական: Նախագծում անդրադարձ չկա դեղաբույսեր մշակող և դեղաբուսական հումք արտադրող ընկերությունների խնդիրներին:
	Չի ընդունվել։
«Դեղերի մասին» օրենքի 3-րդ հոդվածով սահմանվում է դեղ հասկացությունը.
1) դեղ` դեղաբանական և (կամ) իմունաբանական և (կամ) նյութափոխանակային ակտիվությամբ օժտված մարդկային և (կամ) կենդանական և (կամ) բուսական և (կամ) քիմիական և (կամ) կենսատեխնոլոգիական ծագման միջոց՝ համապատասխան դեղաչափով և դեղաձևով, անհրաժեշտ փաթեթավորմամբ և մակնշմամբ, որը նախատեսված է կիրառել մարդկանց և կենդանիների հիվանդությունները բուժելու, կանխարգելելու և (կամ) օրգանիզմի ֆիզիոլոգիական ֆունկցիաները փոփոխելու, վերականգնելու, կարգավորելու համար կամ ներմուծվում է մարդու և կենդանու օրգանիզմ հիվանդությունը ախտորոշելու նպատակով:
Հաշվի առնելով, որ դեղ հասկացությունն ընդգրկուն է և ներառում է վերջինիս ծագման տարբեր եղանակներ (այդ թվում՝ բուսական), նախագծում փոփոխություն կատարելու անհրաժեշտությունը բացակայում է։ 

	2. «Ռազմավարական խնդիրները», «Ռազմավարական ուղղությունները» բաժիններում յուրաքանչյուր ուղղություն նորից սկսվում է իրավիճակի վերլուծությամբ, մինչդեռ նախագիծն ունի իրավիճակի վերլուծությանը նվիրված բաժին: Առաջարկում եմ դրանք տեղափոխել «Առկա իրավիճակը» վերնագրի տակ՝ համապատասխան ենթավերնագրերով, որով կվերանան անհարկի կրկնությունները, զգալիորեն կկրճատվի փաստաթղթի ծավալը, այն կստանա ավելի կոմպակտ տեսք:
	Չի ընդունվել։
«Առկա իրավիճակը» բաժին ներկայացնում է ոլորտի ընդհանուր ներկա պատկերը։ «Ռազմավարական խնդիրները», «Ռազմավարական ուղղությունները» բաժիններն անդրադառնում են իրենց վերնագրերով սահմանված՝ համապատասխան խնդիրներին և ուղղություններին, և կրկնություններ չեն ներառում։

	3. Ռազմավարական փաստաթղթի համար նպատակահարմար չէ մասնավոր ընկերությունների մատնանշումը,  քանի որ կարող են ստեղծվել նաև այլ կազմակերպություններ՝ ապահովելով շուկայում մրցակցային հնարավորություններ:
	Ընդունվել է։

	4. 4-րդ գլուխը վերնագրված է «Ռազմավարական թիրախներ», բայց այդ բաժնում ներկայացված է միայն մեկ թիրախ և շարադրված են սպասվելիք արդյունքները:
	Ընդունվել է։

	5. Նախագիծը անդրադառնում է այնպիսի հասկացությունների մանրակրկիտ պարզաբանմանը և համապատասխան գործունեության նշանակությանը, ինչպիսիք են կլինիկական փորձարկումները, կենսահամարժեքության հետազոտությունները և այլն, որոնց անհրաժեշտությունը չկա:
	Չի ընդունվել։
Հաշվի առնելով, որ փաստաթղթի շահառուները տարբեր ոլորտների ներկայացուցիչներ են, անհրաժեշտ է ներառել այդ հասկացությունները։

	6. Առաջարկում եմ, դեղերի և բժշկական արտադրատեսակների շրջանառության, այդ թվում գրանցման ԵԱՏՄ միասնական կանոններին անցման ժամկետները այս փաստաթղթում չնշել:
	Չի ընդունվել։
Նշված ժամկետները ներառվել են ոլորտի առաջիկա զարգացման հեռանկարները նախանշելու համար։

	7. Անհրաժեշտ է «Դեղերի մասին» ՀՀ օրենքով սահմանված հասկացություններից տարբերվող ձևակերպումներ փոխարինել սահմանված ձևակերպումներով (օրինակ՝ «դեղամիջոցի» փոխարեն «դեղ»), ինչպես նաև վերանայել հղումները,  օրինակ՝ «Աղբյուրը՝ ՀՀ վիճակագրական կոմիտե, www.armstat.am»:
	Ընդունվել է։

	8. [bookmark: _Hlk95404636]Ինչպես ներկայացված է ռազմավարական ուղղությունների 1.1 կետում, ««Դեղերի մասին» Հայաստանի Հանրապետության օրենքում լրացումներ և փոփոխություններ կատարելու մասին» ՀՀ օրենքի նախագիծը մշակված է, որտեղ սահմանված են չգրանցված դեղերի ներմուծման կարգավորումները, ուստի Հավելված N2-ով 1-ին կետի 1) ենթակետում «մշակում» բառը անհրաժեշտ է  փոխարինել «ընդունում» բառով:
	Ընդունվել է։

	9. Հավելված N2-ի 1-ին կետի 2) ենթակետում բերված հարկադիր լիցենզավորման մեխանիզմների իրավական հիմքերը առկա են, առաջարկում եմ քննարկել դրանցում փոփոխություններ կատարելու անհրաժեշտությունը:
	Ընդունվել է։

	4. Բարձր տեխնոլոգիական արդյունաբերության նախարարություն
	09.11.2022

	
	01/17․1/9442-2022

	 1. Նախագծի Հավելված N 1-ի «VI. Ռազմավարության խնդիրները» բաժնում ներկայացված արտահանման խթանման խնդիրների համատեքստում արտահանման խոչընդոտների բացահայտման և դրանց վերացմանն ուղղված միջոցառումներ իրագործելիս առաջարկում ենք կարևորել նաև արտահանման շուկաների դիվերսիֆիկացիան։
	Ընդունվել է։

	2. Նախագծի Հավելված N 1-ի  «VII. Ռազմավարական ուղղություններ» բաժնից առաջարկում ենք հանել «Նոյմեդ» ընկերության հետ նախատեսվող ծրագրի հատվածը և դիտարկել առանձին միջոցառման տեսքով, քանի որ այն նշված ձևակերպմամբ չի ներկայացնում ռազմավարական ընդհանուր ուղղություն, այլ կոնկրետ ծրագիր է:
	Ընդունվել է։

	5. Տարածքային կառավարման և ենթակառուցվածքների նախարարություն
	10.11.2022

	
	ԳՍ/15.2/30310-2022

	1.  «Նորմատիվ իրավական ակտերի մասին» օրենքի 13-րդ հոդվածի 1-ին մասի համաձայն՝ ենթաօրենսդրական նորմատիվ իրավական ակտը ունենում է նախաբան, որում նշվում է օրենսդրական իրավական ակտի հոդվածը կամ մասը, որը ներառում է Սահմանադրության 6-րդ հոդվածի 2-րդ մասով սահմանված լիազորող նորմեր: Հաշվի առնելով նշյալը՝ առաջարկում ենք Նախագծի նախաբանից հանել Հայաստանի Հանրապետության կառավարության 2021 թվականի նոյեմբերի 18-ի N 1902-Լ որոշմանն ուղղված հղումը։ 
	Չի ընդունվել։
Հղումը պահպանվել է, քանի որ սույն ռազմավարությունը մշակվել է՝ հիմք ընդունելով նշված որոշումը։

	1. «Նորմատիվ իրավական ակտերի մասին» օրենքի 17-րդ հոդվածի 2-րդ մասի համաձայն՝ հղումները կիրառվում են նորմատիվ իրավական ակտի հոդվածներում, մասերում, կետերում, ենթակետերում, պարբերություններում՝ նորմատիվ իրավական այլ ակտի հոդվածներին, մասերին, կետերին, ենթակետերին, պարբերություններին, ինչպես նաև նորմատիվ իրավական այլ ակտերին կամ դրանց առանձին դրույթներին։ Նախագծի 1-ին հավելվածով հաստատվող՝ Դեղագործական արդյունաբերության զարգացման հնգամյա ռազմավարության նախաբանում որպես Դեղագործական արդյունաբերության զարգացման հնգամյա ռազմավարության նախագծի հիմք հղում է արվում «Արդյունաբերության զարգացման հինգ գերակա ոլորտների հայեցակարգին հավանություն տալու մասին» ՀՀ կառավարության որոշման նախագծի վրա, ինչը հակասում է «Նորմատիվ իրավական ակտերի մասին» օրենքի վերոնշյալ դրույթին: Նույն դիտողությունը վերաբերելի է նաև VII գլխի 1-ին կետի 1․1-ին ենթակետում ««Դեղերի մասին» Հայաստանի Հանրապետության օրենքում լրացումներ և փոփոխություններ կատարելու մասին» ՀՀ օրենքի նախագծին արված հղմանը։
	Ընդունվել է։

	1. Պարզաբանման կարիք ունի IV գլխում ներառված՝ «Ներդրումների արդյունքում ակնկալվում է արդիականացնել ոլորտի օրենսդրական դաշտը» եզրույթը։
	Ընդունվել է։

	1. Միջոցառումների ծրագրով նախատեսված «Միջոցառման արդյունք» սյունակն ամբողջությամբ խմբագրման անհրաժեշտություն ունի, քանի որ  նշյալ սյունակում ամրագրվող արդյունքները պետք է արտահայտեն այն անմիջական արդյունքները, որոնց ձեռքբերումն անմիջականորեն պայմանավորված է ծրագրի շրջանակներում միջոցառումների իրականացմամբ։ Արդյունքային ցուցանիշները պետք է նկարագրեն արդյունքների այն կոնկրետ մակարդակը, որը պետք է ապահովվի նշված ժամանակահատվածում իրականացվող միջոցառման արդյունքում։
	Չի ընդունվել։
Նշված սյունակում ամրագրվել են այն կոնկրետ արդյունքները, որոնք կապահովվեն նշված միջոցառումների իրականացման միջոցով։

	1. Առաջարկում ենք Ռազմավարությունում ներառել նաև մոնիթորինգի, գնահատման և հաշվետվողականության, ինչպես նաև ռազմավարության ներքո պլանավորված բարեփոխումների հանրային իրազեկման ու հաղորդակցության պլանները։
	Ընդունվել է։

	1. Նախագծի (այսուհետ՝ Նախագիծ)  NN 1, 2 հավելվածներով նշված պետական գույքը որպես սեփականություն մասնավորին տրամադրման հետ կապված նշենք, որ պետական սեփականություն համարվող անշարժ գույքի սեփականության իրավունքի փոխանցման հետ կապված գործարքները ՀՀ քաղաքացիական օրենսգրքի, ՀՀ հողային օրենսգրքի և «Պետական գույքի կառավարման մասին» ՀՀ օրենքի համաձայն իրականացվում են առուվաճառքի, անհատույց փոխանցման, նվիրատվության, նվիրաբերության և փոխանակման միջոցով։ Տվյալ դեպքում Նախագծով սահմանված չէ, թե պետական գույքն ի՞նչ եղանակով է տրամադրվում մասնավորին։
    Հարկ ենք համարում նշել, որ վերը նշված եղանակներով պետական գույքի սեփականության իրավունքի և օգտագործման իրավունքի փոխանցման գործընթացները հստակ կանոնակարգված են ՀՀ հողային օրենսգրքի և «Պետական գույքի կառավարման մասին» ՀՀ օրենքով, ինչպես նաև գործող իրավական ակտերով, որոնց համաձայն արդեն իսկ ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեն՝ որպես լիազոր մարմին, հրապարակային սակարկությունների (աճուրդ, մրցույթ) միջոցով իրականացնում է։ Ուստի Նախագծով ներկայացված «միջոցառումներն» անհրաժեշտ են իրականացնել գործող օրենսդրական դաշտի սահմաններում։
      Միաժամանակ գտնում ենք, որ Նախագիծն իր բովանդակային առումով (պետական գույքի տրամադրման տեսանկյունից) հանդիսանում է ՀՀ կառավարության կողմից դեռևս չընդունված «Գույք ներդրումների դիմաց» ծրագրի կոմպոնենտ։
	Ընդունվել է։
Նշված գործընթացն իրականացվելու է առկա օրենսդրության շրջանակներում։

	6. Շրջակա միջավայրի նախարարություն
	11.11.2022

	
	1/09.5/14390-2022

	1. «Շրջակա միջավայրի վրա ազդեցության գնահատման և փորձաքննության մասին» օրենքի (այսուհետ՝ Օրենք) 14-րդ հոդվածի 1-ին մասի համաձայն՝ դեղագործական արդյունաբերության զարգացման հնգամյա ռազմավարությունը ենթակա է ռազմավարական գնահատման և փորձաքննության որպես հիմնադրութային փաստաթուղթ։
Միաժամանակ հայտնում եմ, որ հաշվի առնելով, որ դեղագործական արդյունաբերությունն ենթակա է շրջակա միջավայրի վրա ազդեցության գնահատման և փորձաքննության և այդ գործունեության ընթացքում առաջացող տարատեսակ վտանգավոր նյութերը կարող են աղտոտել շրջակա միջավայրը, ուստի հիմք ընդունելով Հայաստանի Հանրապետության և ԵՄ-ի միջև ստորագրված «ՀԱՄԱՊԱՐՓԱԿ ԵՎ ԸՆԴԼԱՅՆՎԱԾ ԳՈՐԾԸՆԿԵՐՈՒԹՅԱՆ ՀԱՄԱՁԱՅՆԱԳԻՐԸ» և վարչապետի 2019 թվականի հունիսի 1-ի 666-Լ որոշումը, առաջարկում եմ ռազմավարության մեջ ներառել դրույթ, որում ««Աղտոտողը վճարում է» և «արտադրողների ընդլայնված պատասխանատվություն» սկզբունքներին համապատասխան կներկայացվի դեղագործական արդյունաբերության գործունեության արդյունքում առաջացող վտանգավոր նյութերի շրջակա միջավայրից հեռացման և վտանգավոր ներգործության նվազեցմանն ուղղված քայլերն ու միջոցառումները:
	Ընդունվել է։

	7. Ֆինանսների նախարարություն
	22.12.2022

	
	01/9-2/22237-2022

	1. Նախագծի 1-ին կետով հաստատվող «Դեղագործական արդյունաբերության զարգացման հնգամյա» ռազմավարությամբ (այսուհետ՝ Ռազմավարություն) ոլորտի աջակցության նպատակով նախատեսվում է պետական աջակցության տրամադրում՝ որոշ ծախսերի համաֆինանսավորման, սուբսիդավորման, ինչպես նաև նպատակային նվիրաբերությունների միջոցով: Ռազմավարության 4-րդ «Ռազմավարության թիրախները» բաժնում ներկայացված «Առանց ներդրումների» (բազային սցենար) և «Ներդրումների արդյունքում» ներկայացված 2022-2026թթ. ժամանակահատվածի համար թիրախների վերլուծությունից երևում է, որ բազային սցենարի համեմատ արտադրության ծավալների աճը 2026թ. կկազմի շուրջ 3.8 մլն դոլար, արտահանման ծավալների աճը՝ շուրջ 3.5 մլն դոլար, ոլորտի աշխատողների թվաքանակի աճը՝ 267 մարդ, պետական բյուջե ուղղվող հարկերի ծավալը կավելանա տարեկան շուրջ 400.0 մլն դրամով կամ 5 տարվա համար 2.0 մլրդ դրամ (շուրջ 4.8 մլն դոլար): Իսկ 2-րդ կետով հաստատվող Միջոցառումների ծրագրով տարեկան պահանջվող ֆինանսական ռեսուրսների պահանջը գնահատված է տարեկան 750 մլն դրամ կամ 5 տարվա համար 3.75 մլրդ դրամ (շուրջ 9.1 մլն դոլար)։ Արդյունքում անհասկանալի է 9.1 մլն դոլարի աջակցության արդյունքի դիմաց 3.5 մլն դոլար արտահանման կամ 3.8 մլն դոլար արտադրության ծավալների աճի դիտարկումը։ 
Այս կապակցությամբ կարծում ենք, որ «Հայաստանի դեղագործական արդյունաբերությունն առաջիկա հինգ տարիների ընթացքում դարձնել առավել մրցունակ և նորարարական» ռազմավարական թիրախի փոխարեն դեղագործական արդյունաբերության զարգացման ռազմավարությունը պետք է միտված լինի այնպիսի ծրագրերի աջակցությանը, որոնք կհանգեցնեն ոլորտի արտադրողականության բարձրացմանը (հավելյալ արժեքի ստեղծմանը) և արտահանմանն ուղղված արտադրության խթանմանը՝ հստակ/չափելի թիրախներով և իրականացման ընթացքի գնահատման մեխանիզմներով։
	Ընդունվել է։

	2. Ռազմավարությամբ ներկայացված են, որ 2020 թվականին դեղագործության ոլորտում հետազոտությունների և զարգացման ծախսերը կազմել են մոտ 200 միլիարդ ԱՄՆ դոլար ամբողջ աշխարհում, ինչպես նաև ԵԱՏՄ միասնական գրանցման և Ռուսաստանի ու Բելառուսի նկատմամբ պատժամիջոցների կիրառման լույսի ներքո Հայաստանը կարող է բավարարել ԵԱՏՄ կլինիկական հետազոտությունների շուկայի աճող պահաջարկը: Մինչդեռ Ռազմավարությամբ ներկայացված արտադրության և արտահանման աճի գնահատականները չեն ներկայացվել պոտենցիալ շուկաների գնահատումների հիման վրա։
	Մասամբ է ընդունվել։
Կատարված գնահատումների արդյունքում ստացված գնահատականները ընդհանուր առմամբ ընդգրկում են նաև պոտենցիալ շուկաների գնահատումները։

	3. Ռազմավարությամբ ներկայացված են դեղագործական արդյունաբերության զարգացման (ըստ էության աջակցության) 8 ուղղություններ, որոնցից առանձին միջոցառումների նախատեսումը` արտահանմանն ուղղված արտադրության խթանման տեսանկյունից համալիր քննարկման անհրաժեշտություն ունեն, մասնավորապես.
ա/ «Միայն Հայաստանում կիրառման ենթակա դեղամիջոցների գրանցման փորձաքննության վճարների սուբսիդավորում մինչև 50%», «Ռազմավարական նշանակություն ունեցող դեղորայքի գրանցման փորձաքննության վճարների սուբսիդավորում մինչև 50%» միջոցառումները մի կողմից կարող են նպաստել ներքին շուկայում ցածր արտադրողականություն ունեցող ֆիրմաների պահպանմանը, իսկ մյուս կողմից՝ խաթարել մրցակցությունը և ավելի որակյալ դեղերի հասանելիությունը, 


բ/ «Տեղական հումքային բազայի ստեղծում» միջոցառումը դիտարկվում է որպես կապիտալ ծախսերին աջակցություն, որոնք կուղղվեն արտադրատարածքի, պահեստային տարածքի, լաբորատոր մասնաշենքի կառուցմանը, համապատասխան սարքավորումների ձեռքբերմանը և այլն։ Սակայն պարզ չէ, թե տեղական ընկերություններն ինչքանով են պատրաստ օգտվել տեղական հումքային բազայից, ինչպես նաև գնահատված չէ այս միջոցառման արդյունավետությունը, 













գ/ եթե «Ճանաչողական հեռուստանախագիծ» միջոցառման նպատակը ՀՀ քաղաքացիների իրազեկվածության մակարդակի բարձրացումն է, ապա այն կարելի է դիտարկել որպես գովազդային միջոցառում, որը կարող է իրականացվել արտադրող ընկերությունների կողմից,






դ/ «Համապատասխան մասնագիտական կադրերի ապահովում» միջոցառումն իրենից ներկայացնում է համաֆինանսավորել դեղագործական հմտությունների զարգացման դասընթացների իրականացումը՝ երիտասարդ մասնագետների և շրջանավարտների համար։ Սակայն կարծում ենք, որ հարցը պետք է դիտարկել ուսումնական հաստատություններում դեղագիտական ֆակուլտետների կրթական ծրագրերի վերանայման ձևով՝ հաշվի առնելով նաև մասնավոր հատվածի առաջարկությունները։
	Չի ընդունվել։
Նշված միջոցառման անհրաժեշտությունը պայմանավորված է օրենսդրությամբ փորձաքննության վճարների բարձրացմամբ, ուստի առաջիկա տարիներին տրվելիք փոխհատուցումը կնվազեցնի շուկան կորցնելու ռիսկը։

Չի ընդունվել։
Ոլորտի ներկայացուցիչների հետ քննարկումների արդյունքում պարզ է դարձել, որ վերջիններս պատրաստ են ավելացնելու տեղական բազայից օգտվելու ծավալները, ուստի սույն միջոցառմամբ հնարավորություն կընձեռվի 
հնարավորինս երկարացնել արտադրական շղթան, խթանել առավել
բարդ և բարձրարժեք արտադրանքի թողարկումը, ինչն էլ ամրագրված է ՀՀ կառավարության 2021-2026 թվականների ծրագրով։ 

Չի ընդունվել։
Ըստ էության, սույն միջոցառումը չի ենթադրում որևէ դեղի գովազդի իրականացում, այլ միտված է ոլորտի գործունեության լուսաբանմանը։ Հավելվածը խմբագրվել է ըստ այս տրամաբանության։





Ընդունվել է։


	4. Միջոցառումների ծրագրի «Տեխնոլոգիական վերազինման խթանման գործիքի ներդրում» միջոցառման մասով նախատեսվում է Պետական աջակցության գործիք ներդնելու մասին ՀՀ կառավարության որոշման նախագծի ներկայացում ՀՀ վարչապետի աշխատակազմ, որի կապակցությամբ հայտնում ենք, որ այն կարող է կարգավորվել ՀՀ կառավարության 2020 թվականի մարտի 26-ի N 355-Լ որոշմամբ հաստատված «Տնտեսության արդիականացման» միջոցառման շրջանակներում, քանի որ վերջինիս նպատակը տնտեսավարողների համար մատչելի ֆինանսական միջոցների հասանելիություն ստեղծելու միջոցով արդիականացնելու է արտադրական հնարավորությունները և խթանելու է նոր տեխնոլոգիաների ներմուծումը, իսկ աջակցությունը տրամադրվում է տնտեսավարողներին՝ ՀՀ տարածքում գործող և լիցենզավորված բանկերից կամ վարկային կազմակերպություններից ստացվող նպատակային վարկերի/լիզինգի տոկոսադրույքի սուբսիդավորման ձևով:
	Ընդունվել է ի գիտություն։
Բնականաբար, դիտարկվում է նաև լիզինգի տոկոսադրույքի սուբսիդավորման կիրառումը, ինչի նպատակով ֆինանսական միջոցները նախատեսվում է օգտագործել թե՛ առկա, թե՛ նոր գործիքների շրջանակներում։

	5. «Ռազմավարական ուղղություններ»-ի 7-րդ, 8-րդ, 9-րդ կետերով նախատեսվում են մի շարք արտոնություններ (այդ թվում՝ ֆինանսական բնույթի) 3 ընկերությունների համար՝ ՀՀ ԱՆ «Ակադեմիկոս Է. Գաբրիելյանի անվան դեղերի և բժշկական տեխնոլոգիաների փորձագիտական կենտրոն» ՓԲԸ-ի՝ «Դեղագործական տեսչության համագործակցության սխեմա» (PIC/S) միջազգային համագործակցությանը անդամակցության համաֆինանսավորում, «Տոնուս-Լես» ընկերության հետազոտական համալիրում կենսահամարժեքության հետազոտություններ իրականացնելիս ՀՀ-ում գործող դեղագործական ընկերությունների ծախսերի 50%-ի սուբսիդավորում, պետական գույք հանդիսացող շենքի տրամադրում «Նոյմեդ» ընկերությանը՝ որպես սեփականություն։ Այս կապակցությամբ հայտնում ենք, որ արտոնությունների կոնկրետ նպատակային տրամադրումն ունի լրացուցիչ հիմնավորման անհրաժեշտություն, քանի որ այն անհավասար մրցակցային պայմաններ կստեղծի ՀՀ-ում գործող դեղագործական մյուս ընկերությունների համար։
Հարկ է նշել նաև, որ Ծրագրի 7-րդ բաժնի 1-ին «ՀՀ ԱՆ «Ակադեմիկոս Է. Գաբրելյանի անվան դեղերի և բժշկական տեխնոլոգիաների փորձագիտական կենտրոն» ՓԲԸ-ի Դեղագործական տեսչության համագործակցության սխեմային (PIC/S) անդամակցության ապահովում միջոցառման արդյունքը և ֆինանսական գնահատականները բացակայում են:
	Ընդունվել է։

	6. Ռազմավարության 8-րդ «Ռազմավարության ֆինանսավորումը» բաժնում ՀՀ պետական բյուջեից ֆինանսավորման աղբյուր դիտարկվել է ՀՀ կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» 1902-Լ որոշմամբ արդյունաբերության ոլորտի զարգացմանը նախատեսված 80 մլրդ ՀՀ դրամ ֆինանսական միջոցները, սակայն պարզ չէ, թե յուրաքանչյուր տարվա պետական բյուջեով ինչքան լրացուցիչ ֆինանսավորում է պահանջվելու Ռազմավարությամբ նախատեսված ծրագրերն իրականացնելու համար, նկատի ունենալով, որ նշված գումարը նախատեսված է մասնավոր կազմակերպություններում ներդրումների ռիսկերը կիսելու և ֆինանսական աջակցություն ցուցաբերելու նպատակով (հիմնական միջոցների ձեռքբերում, տեխնիկական կարողությունների զարգացում և այլն), իսկ ներկայացված որոշ միջոցառումներ ներդրում չեն հանդիսանում (վերապատրաստում, ֆորումներին, ցուցահանդեսներին մասնակցություն և այլն)։ Ուստի առաջարկում ենք հստակեցնել վերոնշյալը:
	Ընդունվել է։

	7. NN 1 և 2 հավելվածներում որպես ոլորտի զարգացման օժանդակություն նշված է համաֆինանսավորում ու սուբսիդավորում, ընդ որում N 1 հավելվածում նշված է 50% չափով, իսկ N 2 հավելվածում մինչև 50%, որն ունի հստակեցման կարիք:
	Ընդունվել է։

	8. Ռազմավարության 4-րդ «Ռազմավարության թիրախները» բաժնում առաջարկում ենք ճշտել «առանց ներդրումների և ներդրումների արդյունքում» աղյուսակում, ինչպես նաև տեքստային մասում ներկայացված ցուցանիշների համապատասխանությունը (քանակական և տոկոսային), օրինակ աղյուսակում՝ աշխատողների թվաքանակի աճն առանց ներդրումների ներկայացված է 8.6%, որը համարժեք է 701 աշխատատեղի, իսկ ներդրումների արդյունքում՝ 50.0%, որը համարժեք է 968 աշխատատեղ, արտահանման ծավալների աճն առանց ներդրումների՝ 65.4% կամ 17.0 մլն դոլար, իսկ ներդրումների արդյունքում 99.5% կամ 20.0 մլն դոլար, իսկ տեքստային մասում՝ ներդրումների արդյունքում ներկայացված է 350 նոր աշխատատեղ, արտահանման ծավալները՝ 70% և այլն: Բացի այդ, ռազմավարության թիրախները սահմանելիս նշել նաև փաստացի իրավիճակի նկարագրի արդյունքում առկա պատկերը՝ այսինքն փաստացի ցուցանիշները և ժամկետները:
	Ընդունվել է։

	9. Նպատակահարմար է Ռազմավարությունում ներառել մաև մոնիտորինգի և հաշվետվողականության մեխանիզմների վերաբերյալ դրույթներ՝ միջոցների արդյունավետ, նպատակային օգտագործման և թիրախներին համապատասխան առաջընթացը գնահատելու նպատակով:
	Ընդունվել է։

	10. Հաշվի առնելով Նախագծի 1-ին կետի 2-րդ ենթակետի բովանդակությունը, որով նախատեսվում է հաստատել Ռազմավարության իրականացումն ապահովող միջոցառումների ծրագիրը, և հիմք ընդունելով «Նորմատիվ իրավական ակտերի մասին» օրենքի 12-րդ հոդվածի 1-ին մասը և Նախագծի 1-ին կետի 2-րդ ենթակետը՝ առաջարկում ենք խմբագրել Նախագծի վերնագիրը՝ դրանում ներառելով միջոցառումների ծրագիրը հաստատելու մասին նշում:
	Ընդունվել է։

	8. Արդարադատության նախարարություն

	1. «Դեղագործական արդյունաբերության զարգացման հնգամյա ռազմավարությունը հաստատելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) 1-ին կետի 2-րդ ենթակետով նախատեսվում է հաստատել «ռազմավարության իրականացումն ապահովող միջոցառումների ծրագիրը», մինչդեռ, Նախագծի վերնագրում դրա վերաբերյալ դրույթներ առկա չեն: 
Այսպիսով՝ Նախագծի վերնագիրն անհրաժեշտ է խմբագրել՝ նկատի ունենալով «Նորմատիվ իրավական ակտերի մասին» օրենքի 12-րդ հոդվածի 1-ին մասի պահանջը, որի համաձայն՝ նորմատիվ իրավական ակտը ունենում է վերնագիր, որը համապատասխանում է  նորմատիվ  իրավական ակտի բովանդակությանը:
	Ընդունվել է։

	2. Նախագծի 1-ին կետի 1-ին ենթակետով հաստատվող N 1 հավելվածի (այսուհետ՝ Հավելված 1) գլուխների համարակալումն անհրաժեշտ է վերանայել՝ հաշվի առնելով «Նորմատիվ իրավական ակտերի մասին» օրենքի 14-րդ հոդվածի 10-րդ մասի դրույթները, այն է՝ նորմատիվ իրավական ակտի բաժիններն ու գլուխները համարակալվում են արաբական թվանշաններով: Բաժիններն ու գլուխները ունենում են վերնագրեր, որոնք պետք է համապատասխանեն դրանց բովանդակությանը: Գլուխների և բաժինների վերնագրերը գրվում են մեծատառերով, և վերնագրերի վերջում որևէ կետադրական նշան չի դրվում:
	Ընդունվել է։

	3. Հավելված 1-ի ամբողջ տեքստում անհրաժեշտ է ապահովել «Նորմատիվ իրավական ակտերի մասին» օրենքի 14-րդ հոդվածի 5-րդ մասի պահանջը, որի համաձայն՝ ենթաօրենսդրական նորմատիվ իրավական ակտերում դրույթները շարադրվում են հերթական համար ունեցող կետերի տեսքով: Կետերը կարող են բաժանվել միայն համարակալված ենթակետերի, իսկ ենթակետերը` միայն համարակալված պարբերությունների: Կետերը համարակալվում են արաբական թվանշաններով, որոնք տեքստից բաժանվում են միջակետով: Ենթակետերը համարակալվում են արաբական թվանշաններով, որոնք տեքստից բաժանվում են փակագծով: Պարբերությունները համարակալվում են հայերենի այբուբենի փոքրատառերով, որոնք տեքստից բաժանվում են միջակետով:
Սույն դիտողությունը վերաբերում է նաև Նախագծի 1-ին կետի 2-րդ ենթակետով հաստատվող N 2 հավելվածին (այսուհետ՝ Հավելված 2):
	Ընդունվել է։

	4. Հավելված 1-ում իրավական ակտերին հղում կատարելիս անհրաժեշտ է նշել դրանց կրճատ անվանումները՝ պահպանելով «Նորմատիվ իրավական ակտերի մասին» օրենքի 18-րդ հոդվածի 6-րդ մասի պահանջը, որի համաձայն՝ ենթաօրենսդրական նորմատիվ իրավական ակտի կրճատ անվանումը հիշատակելիս դրանում հետևյալ հաջորդականությամբ ներառվում են այդ ակտն ընդունող մարմնի անվանումը, ընդունման տարին, ամիսը (տառերով), ամսաթիվը, ակտի հերթական համարը, բնույթը և տեսակը:
Բացի այդ, հղում կատարելիս անհրաժեշտ է պահպանել վերոգրյալ օրենքի 18-րդ հոդվածի 2-րդ մասի դրույթները, որոնց համաձայն՝ նորմատիվ իրավական ակտերով սահմանված նորմերի անհիմն կրկնություններից խուսափելու նպատակով իրավական ակտում կիրառվում են հղումներ: Հղումները նորմատիվ իրավական ակտի հոդվածներում, մասերում, կետերում, ենթակետերում, պարբերություններում նորմատիվ իրավական այլ ակտի հոդվածներին, մասերին, կետերին, ենթակետերին, պարբերություններին, ինչպես նաև նորմատիվ իրավական այլ ակտերին կամ դրանց առանձին դրույթներին կիրառվում են նաև, երբ անհրաժեշտ է ընդգծել այդ դրույթների փոխադարձ կապը:
	Ընդունվել է։

	5. Հավելված 1-ում անհրաժեշտ է ապահովել «Նորմատիվ իրավական ակտերի մասին» օրենքի 21-րդ հոդվածի 2-րդ մասի պահանջը, որի համաձայն՝ արգելվում են նորմատիվ իրավական ակտում կատարել բառերի կամ տերմինների անհարկի կրճատումներ, ինչպես նաև բառերի կամ տերմինների հապավումներ:
Սույն դիտողությունը վերաբերում է նաև Հավելված 2-ին:
	Ընդունվել է։

	6. Հավելված 1-ում անհրաժեշտ է ապահովել «Նորմատիվ իրավական ակտերի մասին» օրենքի 21-րդ հոդվածի 5-րդ մասի պահանջը, որի համաձայն՝ նորմատիվ իրավական ակտում տարեթիվը և ամսաթիվը գրվում են թվերով, իսկ ամիսը` տառերով: «Թվական» բառը և դրա հոլովաձևերը գրվում են ամբողջությամբ:
Սույն դիտողությունը վերաբերում է նաև Հավելված 2-ին:
	Ընդունվել է։

	7. Հավելվածի 1-ում «օրենսդրական դաշտի» բառերն առաջարկում ենք փոխարինել «օրենսդրության» բառով՝ հիմք ընդունելով «Նորմատիվ իրավական ակտերի մասին» օրենքի   2-րդ հոդվածի պահանջները:
Սույն դիտողությունը վերաբերում է նաև Հավելված 2-ում առկա նույնական կարգավորմանը:
	Ընդունվել է։

	8. Հավելված 1-ում առկա կարգավորման համաձայն՝ ռազմական կամ արտակարգ դրության պայմաններում դեղապահովմանը սպառնացող վտանգի կամ խնդրի ծագման պարագայում՝ բնակչության կյանքի և առողջության պահպանման, ազգային անվտանգության ապահովման նկատառումներից ելնելով, հնարավոր է առաջանա անհապաղ անհրաժեշտություն առանց իրավատիրոջ համաձայնության օգտագործելու մտավոր սեփականության օբյեկտները:
Այսպիսով, առաջարկում ենք վերոգրյալ հատվածում սահմանել նաև մտավոր սեփականության օբյեկտները օգտագործելու արդյունքում առաջացող համարժեք փոխհատուցման մասին դրույթներ՝ հաշվի առնելով, օրինակ, «Ռազմական դրության իրավական ռեժիմի մասին» օրենքի և Հայաստանի Հանրապետության կառավարության 2021 թվականի մայիսի 6-ի N 736-Ն որոշման կարգավորումները:
	Ընդունվել է։

	9. Հավելված 2-ի 1-ին կետի 2-րդ ենթակետի «Միջոցառման անվանումը» սյունակում անհրաժեշտ է հստակ նշել, թե ինչ իրավական ակտով է նախատեսվում իրականացնել հարկադիր լիցենզավորման մեխանիզմների փոփոխությունը՝ հիմք ընդունելով իրավական որոշակիության սկզբունքը:
Սույն դիտողությունը վերաբերում է նաև Հավելված 2-ի 2-րդ կետի 1-ին ենթակետին:
Բացի այդ, հարկ ենք համարում նշել, որ Հավելված 2-ի մի շարք ենթակետերով սահմանված միջոցառումների «Միջոցառման արդյունքը» սյունակում առկա է «Պետական աջակցության գործիք ներդնելու մասին Հայաստանի Հանրապետության կառավարության որոշման նախագծերի ներկայացում ՀՀ վարչապետի աշխատակազմ» նույնական անորոշ ձևեակերպումը. ուստի, հաշվի առնելով իրավական որոշակիության սկզբունքը, առաջարկում ենք խմբագրել տվյալ ձևակերպումը:
	Ընդունվել է։

	10. Հավելված 2-ի 1-ին կետի 2-րդ ենթակետի «Կատարման պատասխանատու մարմինը» սյունակից Հայաստանի Հանրապետության արդարադատության նախարարությանը առաջարկում ենք հանել՝ հիմք ընդունելով «Կառավարութան կառուցվածքի և գործունեության մասին» օրենքով նախարարությանը վերապահված գործունեության ոլորտների շրջանակը:
	Ընդունվել է։

	11. Հավելված 2-ի 2-րդ կետի 1-ին և 2-րդ ենթակետերի «Կատարման պատասխանատու մարմինը» սյունակում ««Արֆարմա» ՀԿ» բառերից հետո անհրաժեշտ է լրացնել «(համաձայնությամբ)» բառը՝ նկատի ունենալով Հայաստանի Հանրապետության կառավարության 2021 թվականի փետրվարի 25-ի N 252-Լ որոշման դրույթները:
	Ընդունվել է։





